
SIGABA A  SIVISISO 
 
UMBUTO 1 
 
1.1 Fundza letheksthi lengentasi bese uphendvula imibuto lelandzelako. 
 

"Uyababona labantfwana labaphambikwakho?" Kubuta likhehla lakaMaseko libhekise 
kuPeter Lebani labesatimisele kutsi asale sekaba ngumkhwenyane wakhe 
ngalokuphelele. Phela besekafuna kushada Tengetile labenguyena nina walabantfwana 
lababemiswe ngembikwaPeter. 
 
"Yebo ngiyababona babe," sekusho Peter ngaleliphasi angakhombisi nakancane 
kwecwaya. "Bonkhe labantfwana njengobe ubabona nje basitfupha, baso lesingani 
sakho lotsi wena sewutimisele kushada naso. Ngingati-ke nobe wakutjela yini ngabo 
ngobe phela kwetsembeka akusekho ebantfwini balomuhla." Kuthule kutsi cwaka 
sikhashana. Bantfwana bona sebamangele kutsi yini lebentiwa yona, pho bangeke 
basho nekutsi kwasha kulelishobolo lelingumkhulu wabo. Kuloko kuthula kuvakale 
umkhwenyane asaphendvula ngalesikhulu sizotsa. 
 
"Cha babe, angivele ngisho ngalokusobala kutsi umntfwanakho lona wakhombisa 
kwetsembeka lokumangalisako kimi. Ayingcosana kakhulu emantfombatane lafana naye 
eveni. Kutsi unebantfwana labangaka yintfo langitjela kucala nangicala kumkhulumisa 
nje, akukho nakuncane langifihlela kona ngemphilo yakhe. Angisho kutsi empeleni ngilo 
leliciniso lakhe lelangenta ngimtsandze kangaka, ngize ngitimisele kuhlala naye abe 
ngumafasilahlane wami." 
 
"Ucinisile lapho mkhwenyane, imishado leminyenti ivamise kubhidlika ngenca yawo 
emanga ngobe alikho likhaya lelingakhiwa etukwesisekelo semanga. Phela utfola kutsi 
laba lababili bayafihlelana emaciniso ikakhulukati indzaba yebantfwana labatfolakele 
ngembikwemshado." Batsatse emehlo bawaphose ebatfwaneni kube sengatsi batjelene, 
kantsi cha. Bantfwana lebe sebasitfungwana babukane bodvwa kube sengatsi 
bayabutana kutsi kantsi soneni lamuhla. Pho bangacala eBhunwini, ngulowo wafela 
ngekhatsi kwelibutfo lakaZulu. Kwatsi ngelikadze noko wabakhulula kutsi basale 
bayodlala. 
 
Emva kwesikhashana nemkhwenyane wavalelisa wahamba wabuyela emalawini 
njengobe phela abefike kuleli laKangwane ngekufundza. Peter lo abengewekutalwa 
kulela leBesutfu. Kwase kungumnyaka wakhe wekugcina kulelikolishi. Nguleso sizatfu 
lesamenta kutsi atsatse lesinyatselo lasitsetse ngaTengetile. Ngenca yelutsandvo 
lolujulile labenalo ngaTengetile, Peter abesavele ayitsengile indandatho yakalokusho 
yegolide. Yena Peter abehlala ekolishi kodvwa ngekudzabuka abewaseLusuthu. Kwase 
kungumnyaka wakhe wekugcina kulelikolishi. Nguleso sizatfu lesamenta atsatse 
lesinyatselo labesasitsetse ngaTengetile, nanobe Tengetile yena abetisebentela 
ekhishini lalomunye umlungu kulendzawo yangakubo. 
 
Indzaba yekutsi laba lababili bayashada yasheshe yadvuma. Likolishi lonkhe 
ladvungutela. Takhamuti talendzawo nato tatiyiteka tiyiphumulela indzaba yaTengetile 
nemfana wakhe weMsutfu. Labanye bebasho nekusho kutsi Peter uhhunguliwe. 
Nangaphandle kwekutsi Tengetile akakafundzi nje nalolusapho lwakhe luyetfusa. 
"Hawu! kahleni nebakitsi, nitsi lokhishi ushadile sibili kwekudlala nobe utitsengele 
lokwendandatho kwekudlala wavele wahlohlela emunweni," kusho lesinye sifamona 
lesasonisa nje, kube siyibone kahle leyo ndandatho yaTengetile kutsi ligolide lucobo. 
 
"Utsi ubone kahle wena, ingani mine ngive Zodwa atsi kusho kutsi Peter wehlukene 
netinkhulungwane tetimali nakatsenga lendathatho," kusho umngani wakhe labebona nje 
kutsi ngumhobholo lowawumenta kutsi akhulume ngalendlela. 

"Asati, inja ngiyibekile kudzadzewetfu ngobe ungatsi lulwimi lwaGeorge aluvuki nje." 
"Uhlushwe yini wena khona lapho, ngalesikhatsi basomana abehunyushelwa nguwe 
yini? Uyati sewutsandza kungidzina manje ngaletinkhulumo takho lengingati kutsi kantsi 
bewufuna ashade wena yini Peter. Ubokhumbula ntfombi kutsi, lijingi lidliwa yinhlitiyo." 
 
Tinkhulumo letifana naleti betigcwele yonkhe indzawo. Bantfu behlukana ekhatsi. 
Babodvwa labebambongela Tengetile kwekutsi atfole umuntfu latamtsandza 
ngekwempela. Labanye bebatifela ngemona, basho nekusho kutsi, "yekanini sikhumba 
senkhabi yaketfu kudliwa tinondvo", noko konkhe loko kwakungabaphazamisi laba 
lababili ekutsandzaneni kwabo.  
 

Emalanga aya ngekusondzela kwekutsi phela Tengetile asale ahamba aye ekhakhakhe. 
Luvalo-ke lwase lucalile luhla lumshaya nakacabanga kutsi nempela uyahamba sibili, 
wehlukana nabo bonkhe bantfwana bakhe labekabakhonte kangaka. Lokwakumphatsa 
kabana ngiko nje kutsi uyohlala nebantfu balesinye sive. Wasale watidvudvuta ngekutsi 
naye utalufundza lolulwimi lwemtini ngobe naku naPeter besafundzile kukhuluma 
Siswati. Ngalesinye sikhatsi abeze akhale nakacabanga kwehlukana nebantfwabakhe 
langeke ababone sikhatsi lesidze. 

                                           [Ingungumbane: likhasi 37 – 39] 
 

1.1.1 Yini lebeyibangela uyise waTengetile kutsi alahle litsemba ngekutsi 
ngete asatidla tinkhomo taTengetile? (1) 

 
1.1.2 Letinkhulumiswano letikuletheksthi lengenhla kuvame kutsi 

tikhulunywe nakwentiwani emakhaya? (1) 
 
1.1.3 Shano kutsi labantfwana labasembikwabo bekufanele yini kutsi 

babitwe kuletingcoco.  (1) 
 
1.1.4 Wabonakala ngani Peter kutsi uyayijabulela lenkhulumo yeyisetala? (1) 
 
1.1.5 Sakabani sinanatelo sakaMaseko? (1) 
 
1.1.6 Nguluphi lulwimi lwaGeorge? (1) 
 
1.1.7 Bhala tintfo letimbili letaba siciniseko selutsandvo emshadweni walaba 

lababili kuletheksthi lengenhla. (2) 
 
1.1.8 Bhala umusho losetheksthini losho kutsi Peter utikhetsele Tengetile 

ngobe amtsandza nanobe anebantfwana labasitfupha. (2) 
 
1.1.9 Utsini umbono wakho ngalokutsi Tengetile ayekwendzela kulesinye 

sive, angendzeli eMaswatini akubo? (2) 
 
1.1.10 Shano tinkinga tibe timbili locabanga kutsi boTengetile naPeter 

bahlangana nato nasebahlala ndzawonye. (2) 
 
1.1.11 Tinkhulumo taZodwa tikhombisani kuletheksthi lengenhla? Chaza. (2) 
 
1.1.12 Kungetsembani kwebantfu lababili labatsandzanako kunabuphi bubi? 

Bhala bube bubili. (2) 
 
1.1.13 Yini lebekufanele yentiwe nguTengetile kute angandzi kangaka kabo 

ngembikwekuya emtini? (2)  

1.2 Fundza lesibonwa bese uphendvula imibuto letawulandzela. 
 

 
 

1.2.1 Usebenta msebenti muni lomuntfu lokulesibonwa lesingenhla? (1) 
 
1.2.2 Liphetseni leliphayiphi lelidvonswa ngulomuntfu kulesibonwa? (1) 
 
1.2.3 Yini ndzaba timphahla takhe tibe nemigca? Bhala kube kunye. (1) 
 
1.2.4 Ugcokeleni ticatfulo letinkhulu kangaka lomuntfu lokulesibonwa? (1) 
 
1.2.5 Timoti labahamba ngato bantfu baloluhlobo tehluke ngani etimotini 

letisetjentiswa emakhaya etfu? Bhala kube kunye. (1) 
 

25 emamaki 

SIGABA B  SIFINYETO 
 
UMBUTO 2 
 
Fundza letheksthi lelandzelako bese uyifinyeta ngemagama akho langabi ngaphasi kwala-60 kantsi 
angabi ngetulu kwala-70. 
 
TICONDZISO TEKUFINYETA 
 
1. Sifinyeto sakho asibe ngendlela yetindzima. 
2. Veta emaphuzu lasikhombisa lasho tigameko letenteka emkhatsini waMvunulo naSokolile. 
3. Bhala linani lemagama lowasebentisile esifinyetweni sakho ekugcineni kwaso. 
4. Caphela lulwimi lolusebentisako kutsi alunamaphutsa. 
5. Faka timphawu tekufundza letifanele.  
 

"Wo, kulungile-ke Mvunulo, awuphume nelichinga sengilalele." 
 
"Uyabona Sokolile, sengumnyaka wami wekugcina lapha ekolishi. Kusele tinyanga letimbili kutsi 
ngibhale luhlolo lwami, ngitfole idiploma bese ngiyewusebentela wena ngikondle. Nangingatsi 
ngiyayekela kufundza ngiyewufuna ematoho impela kungaba matima.  
 
Sokolile, siphila etikhatsini letimatima, ngaphandle kwemfundvo ngeke siphumelele kuncoba. 
Imisebenti iyaswelakala langaphandle. Linyenti lebafundzi lelayekela sikolo latsi liyewufuna 
imisebenti, liyahlupheka ngikhuluma nje. Labanye sebacedze iminyaka leminyenti bafunana 
nemisebenti, babe banetitifiketi nemadiploma asemanyuvesi kodvwa abayitfoli. Buka nje nawe 
ngeke ubhale luhlolo lwakho. Manje nami nangingayekela ngingabhali angiboni kutsi singaba nalo 
likusasa lelihle. Ngeke ngitsi ngiphuma lapha bese ngitfola umsebenti. Tjela mine-ke ngubani 
lotawube ondla lomntfwanetfu?" Washo Mvunulo macedze wanikina inhloko. Kwahlwa emini 
kuSokolile. Weva ngatsi kukhala insimbi enhloko itsi nce nce. 
 
Watsi ufuna kuphendvula Sokolile kwatsatsa yena futsi Mvunulo watsi, "Uyabona Sokolile tsemba 
lami, hamba uye ekhaya kini kodvwa ukhombe lelinye lijaha lelingakhona ngale ngakini. 
Ngitawutsi mine ngingacedza lapha ekolishi ngikushade senginediploma yami lengiyotiphilisa 
ngayo. Lamadze angisenawo Soko. Tonkhe tintsambo ngitiphosa kuwe ngitsi tikhetsele. 
Ngekusho njalo angisho kutsi ngibalekela licala lami, cha ungangiva kabi. Licala lona lami kodvwa 
ngicabangela likusasa lemntfwana neletfu." 
 
Wabona Sokolile kutsi akekho masita. Kutamsita ngani kutsi akhombe Mvunulo ngobe akasebenti, 
nasekhaya kubo babantfu labaphuyile kakhulu. Nalapha ekolishi Mvunulo ufundza ngemfundzate. 
Batali bakhe Sokolile sebaluphele abasasebenti batiholela imphesheni. Wabona kutsi kuncono 
avume loko lokushiwo nguMvunulo. Ngalelo langa wafohla ehhositela Mvunulo wayewugibelisa 
Sokolile ematekisi.  
 
"Usite ungangibambisi ludvonga Mvunulo. Wati kutsi mzukwana wenta njalo mine ngiyewukhetsa 
kufa," kwasho Sokolile ngesikhatsi agibela litekisi lisuka lidvonsa. 
 
Mvunulo watsi uyefika ehhositela wakhandza sigwebo sakhe sesimlindzele, bamgubhisa umgodzi 
liviki lonkhe. Sokolile wefika ekhaya wabatjela kutsi nguVusi Mabuza lometfwese lomtfwalo. 
Nembala Vusi wawemukela lomtfwalo. Ingani phela yena bekasebenta kamasipala. 
 
Kwatsi sekusondzele emalanga akhe ekungena endlini, Sokolile wagula wabangwa netibi. 
Watetiswa bodokotela sekumatima. Wakhishwa ngisho nesibeletfo ngalendlela bekumatima 
ngayo. Bamdvonsa ngendlebe bodokotela kutsi angaphindza akhulelwe kutawufa. Lokubuhlungu 
kwaba sekutseni akasayuphindze atfole umntfwana emphilweni yakhe. 

Waphotfula Mvunulo tifundvo takhe. Wafundzisa tinyanga letisitfupha bashada naSokolile. 
Umshado wabo awumange unetseteke ngobe litinyo labo lekubulala, Mvuzo, washaywa 
ngumbane washona. Emva kwekushona kwaMvuzo, Mvunulo wacala kungahlaliseki ekhaya, 
amane atjela umkhakhe kutsi kunemihlangano labayibamba njalo ntsambama nalabanye 
bothishela ekugcugcuteleni lusha kutsi lutsandze emasiko, kulungiselela inyanga yemagugu. 
Konkhe labekutjela Sokolile bekungasilo liciniso nakancane. Wahlukumeteka kakhulu emoyeni 
nasengcondvweni Sokolile ngalesento saMvunulo. 
 
Lena ekolishi abefundza nentfombi yakhe lenguMary labekasha emashushu ngayo. Naye Mary 
waphotfula kanye naMvunulo etifundvweni tebuthishela. Wabona Mvunulo kutsi kutawuba 
nguthishela nathishelakati nakungenteka ehlukane naSokolile labelindzele kukhangetwa nguye 
imihla nemalanga, kuhle kwelizini lenyoni, kantsi futsi naloko lebekubahlanganisile kungasekho. 
 
Lomkhuba wakhe wekuhamba imihlangano wagcina sewungasemukeleki kuSokolile ngobe 
besekwenteka kutsi kulamanye emalanga angabuyi ekhaya acedze emalanga lamabili nobe 
lamatsatfu. 

    [Emagama Ekutjelwa: likhasi 60 – 61] 
 
 

10 emamaki 

SIGABA C  TINKONDLO 
 
UMBUTO 3  INKONDLO LENGAKAFUNDVWA EKLASINI 
 
Caphela: Bonkhe labahlolwako baphocelelekile kutsi bawuphendvule lombuto 
lolandzelako: 
 
Fundzisisa lenkondlo bese uphendvula imibuto letawulandzela. 
 

NGITJELE SITALADI SAKITSI 
 

Ngubani lonake lomunye kulendlela? 
Ngubani locaphele labanye kuloluhambo? 
Ngimi mine mhambuma longenabani, 
Ngihamba ngim' etitaladini letitintfuli, 

5   Ngizulazula ngebuswana lobuphaphatsekile, 
Ngizulazul' emigwacweni legelet' emanti lalutfuli, 
Ngiyingayinga ngedvwa ngifuna lokulahliwe. 

 
Ngubani lobeke kwelihenjana lelilulan' emtimbeni? 
Ngubani lohamba ngelibhulukwana leliveta tibunywana 

10 Letigatukile naletitintful' ekuseni kumakhata? 
Ngubani lobonakal' atinwedlana tibovan' etitaladini? 
Ngimi mine ntsandzane letishay' intsandzane, 
Ngobe labangiletsa kulelive badl' emabele kamnandzi, 
Bontsanga yami basesikolweni bayafundza kamnandzi, 

 
15 Bangani bami basemakhaya lafutfumele kamnandzi, 

Mine ngizulazul' etitaladini. 
Ngitjele sitaladi sami kantsi ngonani? 
Ngibuta wena ngobe nguwe lengikwati kancono, 
Nguwe kuphela futsi lowati tinhlupheko tami, 

20 Nguwe kuphela lonetisa tidzingo tami tekuphila, 
Nguwe wedvwa longati kancono. 

 
Ngitjele sitaladi sakitsi kantsi mine ngiwakabani? 
Kantsi mine ngiwasiphi kuleli lemibalabala? 
Ngiyeva kutsiwa namake bekema lapha kuwe kusihlwa, 

25 Kutseleke lokudvumako kudvume naye kuso lesitaladi, 
Kuphindze kudvume naye kumcitse lapha kuwe, 
Umphumela waloko kwaba ngimi, 
Kungako-ke lamuhla ngime lapha kuwe ngikubuta. 

    [Ematolo Ayitolo: likhasi 45] 
 
3.1 Sonkondlo utibita ngaliphi ligama kukhombisa kutsi akanamuntfu 

lomnakekelako?  (1) 
 
3.2 Ngusiphi sinongo senkhulumo lasisebentise kakhulu sonkondlo kulenkondlo? (1) 
 
3.3 Bhala ligama lelikulenkondlo lengenhla lelakha luchumano endzimeni 

yekucala.   (1) 

3.4 Shano kutsi lusinga luni loluvuke sonkondlo ate abhale lenkondlo yakhe. (1) 
 
3.5 Bhala emagama lakha imvumelwano endzimeni yesitsatfu kulenkondlo 

lengenhla bese uyayidvwebela lemvumelwamo. (2) 
 
3.6 Chaza kutsi sonkondlo utsini emishweni lesemigceni ye-25 ne-26. (2) 
 
3.7 Ngekwakho kubona ngabe lusito luni lolunganikwa lomuntfu lome 

kulesitaladi? Bhala kube kubili. (2) 
      [10] 

UMBUTO 4  TINKONDLO LETIFUNDVWE EKLASINI 
 
LETFWESE: P T JELE/J J THWALA 
 
Kulombuto kunemibuto lemibili, (4.1 ne- 4.2). Khetsa munye uphendvule ngawo. 
 
4.1 Fundza lenkondlo bese uphendvula imibuto lelandzelako. 
 

 NKHOSI YEMKHATSI 
 
1 Bhalasha nkhosi yendalo yonkhe! 
2 Bhalasha mbusi wemkhosi wonkhe, 
3 Bhalash' etul' emafin' esibhakabhakeni, 
4 Indalo yonkh' isuk' ebumnyameni, 
5 Umhlaba wonkh' utfokot' ekukhanyeni, 
6 Bhalasha sibani semhlaba! 

 
7 Bukhulu bakho buyamangalisa, 
8 Kukhanya kwakho kuyajabulisa, 
9 Tandla takho tifana nebutjoki, 
10 Tandla takho tibutjok' emehlweni, 
11 Mani njalo sibani semvelo 
12 Khanyisa njalo liso lendalo! 

 
13 Tonkhe timbali tiyachakata tibune, 
14 Kukhanya kwakh' akufiphali kubune, 
15 Umbala wakh' awugucuki ubune, 
16 Buso bakh' abushwaphani bubune, 
17 Bukhulu bakh' abunciphi bubune, 
18 Mani njalo nkhosi yemvelo! 
 
19 Konkhe lokuphilako kusingatfwe nguwe, 
20 Konkhe lokufako kuboliswa nguwe, 
21 Bukhulu bakho buyesabeka ngebukhulu bawo, 
22 Kuyini lokungamelana naw' emhlabeni? 
23 Hlala njal' ubus' emhlabeni! 
24 Somandla wakugcob' etikwayo yonkh' indalo, 
 
25 Bantfu netilwane kukhotsamela wena, 
26 Inyanga netinkhanyeti kubuswa nguwe, 
27 Laph' uvela kunyamalala konkhe, 
28 Laph' ulele kuyakhululek' emkhatsini, 
29 Bhalasha nkhosi yemkhatsi! 
30 Kutfukutsela kwakho kutala somiso, 

 
 

4.1.1 Utsi sonkondlo ihlalaphi lenkhosi? (1) 
 
4.1.2 Uliphindzelani sonkondlo leligama lelitsi, 'Bhalasha'? (1) 
 
4.1.3 Bhala lusito lunye lolushiwo ngusonkondlo kutsi lunikwa ngulenkhosi 

yemkhatsi.  (1) 
 
4.1.4 Ushoni sonkondlo ngaleligama lelidvwetjelwe emgceni we-9? (1)  

4.1.5 Ngabe leligama lelidvwetjelwe emgceni we-6 liyifanele kangakanani 
lenkondlo? Chaza.  (2) 

 
4.1.6 Ngabe kuliciniso kangakanani loku lokushiwo emgceni we-10? Sekela  

imphendvulo yakho. (2) 
 
4.1.7 Shano tikhatsi telusuku lapho kwenteka khona loku lokulandzelako, 

wesekele kuleyo naleyo mphendvulo yakho: 
 

(a) Laph' uvela kunyamalala konkhe. (2) 
 
(b) Laph' ulele kuyakhululek' emkhatsini. (2) 
 

4.1.8 Umugca we-18 uveta luhlobo lwalenkondlo. Shano kutsi uyiveta 
inguluphi luhlobo, wesekele kutsi usho ngani. (2) 

 
4.1.9 Bhala bunkondlo lobubili lobutfolakala emigceni we-19 newe- 20.  (2) 
 
4.1.10 Bhala imisho lemibili ngekujula kwalenkondlo lengenhla. (2) 
 
4.1.11 Bhala sakhiwo sangaphandle sendzima yekugcina ubhekise kuloku 

lokulandzelako:  
 

(a) Imigca  (1) 
 
(b)  Emagama (1) 

        [20] 
 
 

NOBE 

4.2 Fundza lenkondlo lelandzelako bese uphendvula imibuto letawulandzela. 
 

NGIVUMELENI NGIHAMBE 
 
1  Ungangigayeli mphako, 
2  Ungangiphatsisi mavi, 
3  Nginik' imvume kuphela 
4  Ngiyihamb' indlela yami ngedvwa. 
 
5  Litawutsambama nginyatsela, 
6  Kubhunye lutfuli ngihamba, 
7  Ngihambe ngingabuki nasemuva, 
8  Ngihambe ngingashiyi tinsizi. 
 
9  Ngivumeleni ngiye, 
10  Kutawusa ngikudze 
11  Emakhankala ngiwajubile, 
12  Ngingasabonwa nangelukhalo. 
 
13  Kutawutsi entsatsakusa 
14  Nami ngitawube ngitseleka, 
15  Ngingakalambi futsi ngingakomi, 
16  Khon' ekhaya laBabe. 
 
17  Ngitawuhlal' endlini yakhe, 
18  Ngihub' emahub' enjabulo, 
19  Ngidl' umoya loyiNgcwele. 
20  Ngiyekeleni ngihambe, 
 
21  Kwemhlaba akupheli, 
22  Kwemhlaba kuyahlupha, 
23  Ungigugisile ngingumdodovu; 
24  Ngiphen' imvume ngihambe. 
 
25  "Babe wetfu loseZulwini, 
26  Alingcweliswe ligama laKho, 
27  Ayentiwe intsandvo yaKho", 
28  Nkhosi mukela umoya wami … 
 
29  Umhlab' emhlabatsini, 
30  Umlots' emlotseni, 
31 Ningakhali tihlobo tami,  
32  Imvume yekuhamba senginayo. 
 
33  Kwemhlaba ngikucedzile, 
34  Kwami sekuhlangene, 
35  Sala wena losalako, 
36  Sitawubonana kulelitako. 

 
4.2.1 Bhala ligama lelisetjentiswe ngusonkondlo asho kujika kwelilanga 

lapho seliyoshona. (1) 
 

4.2.2 Kulenkondlo lengenhla khokha umusho losho kutsi sonkondlo 
utawuhamba endleleni lengenalo litiyela. (1) 

4.2.3 Utsi kutawube kwentiwani sonkondlo kulelikhaya lafuna kuya kulo? (2) 
 
4.2.4 Iyini lemvume lefunwa ngusonkondlo mbamba mbamba? (Jula sive) (2) 
 
4.2.5 Utsini umbono wakho ngenkholo yasonkondlo? Chaza. (2) 
 
4.2.6 Nawufundza lenkondlo lengenhla bese kungusiphi sikhatsi semphilo 

yasonkondlo? Sekela imphendvulo yakho. (2) 
 
4.2.7 Bhala tintfo letimbili kulenkondlo letenta sonkondlo atibone sekafanele 

kuhamba.  (2) 
 
4.2.8 Ngabe lomthandazo losendzimeni ye-7 uhambelana kahle yini 

nalenkondlo? Sekela imphendvulo yakho. (2) 
 
4.2.9 Hluta umugca 7, usho kutsi ucondze kutsini ngawo sonkondlo.  (2) 
 
4.2.10 Sifundvo sini lositfolile kulenkondlo lengenhla? Chaza. (2) 
 
4.2.11 Sonkondlo utsi yena sewungakanani njengobe sekafuna kuvunyelwa 

kuhamba nje? Shano nekutsi utsi ufikiswe yini kulelibanga lasakulo. (2) 
    [20] 

 
30 emamaki 

SIGABA D  LUHLELO NEKUSETJENTISWA KWELULWIMI 
 
UMBUTO 5 
 
Fundza letheksthi lelandzelako bese uphendvula imibuto letawulandzela. 
 
Njengobe sekubhoke bugebengu kakhulu lapha eNgodini, umphatsisiteshi wemaphoyisa 
aseNgodini, Nsimbi Gumbi, utjele emaphoyisa kutsi ahlale acaphele tigebengu letitsengisa 
tidzakamiva kanye naletihamba tiphetse emaphepha etimalimbumbulu. Liphoyisa lemfati, Fokisi 
Jabulile Fakudze lophetse luhlangotsi loluphenya emacala emgunyatsi kanye netidzakamiva 
unikwe lijoko lekutsi yena nabofokisi labaphetse, babambe imoti lenkhulu lemnyama lechamuka 
eJozi ledvume ngekutsi ngiyo leyenta lomonakalo nangekutsi futsi ihamba netigebengu letiyingoti 
kakhulu. 
 
Kusekuseni ngeNgongoni ngelilanga lelendvulela Ncibilijane, Fokisi Jabulile Fakudze ume 
efasitelweni lakhe. Fokisi Fakudze ubuke ngephandle ngobe ukhangwe ngumsindvo 
labawutondzako bonkhe bantfu labaphitsitela ngekwehla benyuka nelidolobha lelikhulu. 
 
Kuwo lowo mzuzwana asemile, abone imoti lemnyama ingena ima ngephandle ecadzini 
kweludvonga. Lemoti inetinombolo taseJozi. Umshayeli walemoti ahlalahlale sikhashana abukana 
nalemoti kepha agcine aphumile. Lemoti ishayelwa yindvodza ngobe ngemadvodza kuphela 
lahlakaniphile. Bafati batatatela kakhulu nakumele bente lokutsite. Kuphume lendze indvodza 
ifake tibuko telilanga kantsi liyakhiva. Phela emadvodza lagcoka tibuko telilanga ahlakaniphile. 
Lendvodza icalate tonkhe tinhlangotsi bese ijikela ebhuthini yemoti. Nakhona ifike icalate 
sikhashana ngembikwekutsi ivule ibhuti. Ebhuthini ivule lokunye lokuphutselwe ngeliphepha 
lelimnyama. 

                 [Luju LweSiswati, Libanga 6, likhasi 25] 
 
5.1 Kuletheksthi lengenhla khokha libitombici ulibhale phasi. (1) 
 
5.2 Bhala lenyanga, Ingongoni, ngalelinye lilagama lelingumfakela.  (1) 

 
5.3 Bhala ligama lelingumcondvophika waleli lelidvwetjelwe kulomusho 

lolandzelako:    
 

Kuwo lowo mzuzwana asemile. (1) 
 

5.4 Shano kutsi lemisho lelandzelako icuketse tiphi tindlela tesento? 
 

(a) Bantfu behla benyuka nelidolobha. (1) 
 
(b) Bafati batatatela kakhulu. (1) 
 

5.5 Bhala timphambosi letikulemisho lelandzelako:  
 

(a) Emaphoyisa akacaphele tigebengu letitsengisa tidzakamiva.  (1) 
 
(b) Ebhuthini ivule lokunye lokuphutselwe ngeliphepha lelimnyama. (1) 

5.6 Kuletheksthi lengenhla khokha letitfo tenkhulumo letilandzelako utikhokhe 
kuletindzima letikubakaki. 

 
(a) Ndzaweni. (endzimeni yesibili) (1) 
 
(b) Siphawulo. (endzimeni yekucala) (1) 
 
(c) Libitongco. (endzimeni yesitsatfu) (1) 
 
(d) Sibalulinsombo. (endzimeni yesibili) (1)  
 

5.7 Phindza ubhale lomusho lolandelako kodvwa endzaweni yeligama 
lelidvwetjelwe ufake lelo lelingumfutiselo walo. 

  
 Bafati batatatela kakhulu. (1) 
 
5.8 Shano umcondvo loletfwa ngulesijobelelo lesidvwetjelwe kulomusho 

lolandzelako: 
 
 Kuwo lowo mzuzwana asemile abone imoti lemnyama. (1) 
 
5.9 Endzaweni yeligama lelidvwetjelwe kulomusho longentasi, faka emagama 

lanika inchazelo yalo. 
 
 Lilanga lelendvulela ncibilijane. (2)  
 
5.10 Bhala lomusho lolandzelako ngendlela lephikako: 
 
 Lemoti ishayelwa yindvodza. (2) 
 
5.11 Hlanganisa lemisho lemibili ibe ngumusho lombici, ngekusebentisa sihlanga-

niso. 
 
 LaFakudze ukhangwe ngumsindvo. LaFakudze uhlola ngelifasitelo. (2) 
 
5.12 Bhala lomusho ube yinkhulumongco. 
 
 Nsimbi Gumbi utjele emaphoyisa kutsi ahlale acaphele tigebengu. (2) 
 
5.13 Phawula ngekufaka inselelo kuletinhlobo temisho lelandzelako: 
 
 5.13.1  Emadvodza lagcoka tibuko telilanga ahlakaniphile. (2) 
 
 5.13.2  Bafati batatatela kakhulu nakumele bente lokutsite. (2) 
     [25] 

UMBUTO 6 
 
Lungisa lapho kunemaphutsa khona elulwimi, ekubhala nekupela kulemisho lelandzelako. 
 
Umsakati ukhulume ehlelweni lakhe ngebantfu labangavisisi emalungelo emango lesiphila kuwo. 
Kusemcoka kakhulu kutsi bonke bantfu labaphila lamuhla bakuvisise lokho. 
 
Akusho kutsi tinkhinga tebantfu labaphuyile kuphela. Kanjalo neticumama, nato tinato 
tinhlupheko tato. Kufanele kucikeleliwe kuhloniphiwa kwemalungelo nakutintfo letibalulekile 
esiveni.  

     [10] 
 

35 emamaki 

 
 

Samba: 100 emamaki 

